1001 - Diriwayatkan daripada Salamah bin al-Akwa' r.a katanya: Kami keluar bersama Rasulullah s.a.w dalam satu peperangan. Kami telah mengalami kesusahan sehinggalah kami berfikir untuk menyembelih sebahagian dari binatang tunggangan kami. Lalu Rasulullah s.a.w memerintahkan kami supaya mengumpulkan segala bekalan kami. Kami membukanya di atas hamparan kulit, maka terkumpulah kesemua bekalan di atas hamparan itu. Aku cuba membuat anggaran berapa banyakkah bekalan yang telah terkumpul itu. Daripada pengiraanku bekalan yang terkumpul itu sebanyak satu kandang kambing, sedangkan kami hanya seramai satu ribu empat ratus orang. Kemudian kami makan sehinggalah kami kenyang semuanya dan kami masih dapat mengisi kembali bekas-bekas kami. Kemudian Nabi s.a.w bertanya: Adakah kamu mempunyai air untuk berwuduk? Kemudian datang seorang lelaki membawa bekasnya yang berisi sedikit air. Maka Rasulullah s.a.w menuangkan air itu ke dalam satu mangkuk. Kemudian kami seramai satu ribu empat ratus orang dapat berwuduk semuanya dengan sempurna dan dapat menuangkan air dengan deras. Kemudian datang pula lapan orang lelaki lalu bertanya, apakah ada sesuatu untuk berwuduk? Rasulullah s.a.w menjawab dengan bersabda: Air untuk berwuduk telah habis

1002 - Diriwayatkan daripada Abdullah bin Umar r.a katanya: Rasulullah s.a.w pernah menyerang Bani Mustalik. Sedangkan mereka tidak bersedia untuk menghadapi serangan dari Rasulullah s.a.w, di mana ternakan mereka sedang meminum air di sebuah mata air. Baginda telah membunuh tentera-tentera mereka dan menawan tawanan mereka. Pada hari itu Juwairiyah telah tercedera dan Abdullah bin Umar adalah salah seorang dari tentera Islam dalam peperangan tersebut

1003 - Diriwayatkan daripada Abu Musa r.a katanya: Ketika Rasulullah s.a.w memerintahkan seorang Sahabat untuk melaksanakan salah satu perintahnya, dengan bersabda: Sampaikanlah khabar gembira dan jangan menakut-nakutkan. Permudahkanlah dan jangan memayahkan

1004 - Diriwayatkan daripada Anas bin Malik r.a katanya: Rasulullah s.a.w pernah bersabda: Permudahkan dan jangan memayahkan, tenangkan dan jangan menakut-nakutkan

1005 - Diriwayatkan daripada Ibnu Umar r.a katanya: Rasulullah s.a.w pernah bersabda: Ketika Allah mengumpulkan orang-orang yang terdahulu dan orang-orang yang terkemudian pada Hari Kiamat kelak, maka setiap orang yang melakukan pengkhianatan akan diberikan tanda sebuah bendera yang bertulis: Ini adalah bukti tanda pengkhiatannya kepada Polan bin Polan

1006 - Diriwayatkan daripada Abdullah bin Mas'ud r.a katanya: Rasulullah s.a.w bersabda: Setiap pengkhianat akan diberikan sebuah bendera sebagai tanda pada Hari Kiamat kelak yang bertulis: Ini adalah tanda pengkhianatannya terhadap Si Polan

1007 - Diriwayatkan daripada Anas r.a katanya: Rasulullah s.a.w pernah bersabda: Setiap orang yang berkhianat akan diberikan sebuah bendera sebagai tanda pada Hari Kiamat nanti

1008 - Diriwayatkan daripada Jabir r.a katanya: Rasulullah s.a.w pernah bersabda: Peperangan itu adalah tipu daya

1009 - Hadis Abdullah bin Abi Aufa r.a: Diriwayatkan daripada Abu an-Nadhri tentang surat seorang lelaki yang berasal dari Aslam dari kalangan para Sahabat Nabi s.a.w. Lelaki tersebut bergelah Abdullah bin Abi Aufa. Kemudian dia mengutuskan surat kepada Umar bin Ubaidillah ketika dia berangkat pergi kepada kaum Harurriyah (salah satu golongan Khawarij) yang menceritakan bahawa Rasulullah s.a.w ketika bertemu dengan musuh, baginda akan menunggu sehingga matahari condong ke arah barat. Kemudian baginda bangkit lalu bersabda: Wahai sekalian manusia! Janganlah kamu mengharapkan untuk bertemu dengan musuh dan pohonlah kesejahteraan kepada Allah. Apabila kamu bertemu dengan mereka, maka bersabarlah dan ketahuilah kamu, sesungguhnya Syurga itu berada di bawah libasan pedang kamu. Selanjutnya Nabi s.a.w bangkit dan berdoa: Ya Allah! Engkaulah Yang menurukan kitab dan Yang menggerakkan awan dan Yang mengalahkan pasukan yang bersekutu, hancurkanlah mereka dan berikanlah kemenangan kepada kami

1010 - Diriwayatkan daripada Abdullah bin Umar r.a: Sesungguhnya pernah terdapat seorang wanita terbunuh dalam satu peperangan yang diikuti oleh Rasulullah s.a.w. Lalu Rasulullah s.a.w melarang daripada membunuh wanita dan kanak-kanak

1011 - Diriwayatkan daripada As-Sa'bi bin Jathamah r.a katanya: Rasulullah s.a.w pernah ditanya tentang perempuan dan kanak-kanak kaum Musyrikin yang diserang pada malam hari dan ternyata serangan itu terkena isteri dan anak-anak mereka, lalu baginda menjawab dengan bersabda: Dalam keadaan seperti itu isteri dan anak-anak mereka termasuk dari kalangan mereka

1012 - Diriwayatkan daripada Abdullah bin Umar r.a katanya: Sesungguhnya Rasulullah s.a.w pernah membakar dan menebang pokok tamar milik Bani Nadhir yang berada di Buwairah. Di dalam Hadis Qutaibah dan Ibnu Rumh ada tambahan: Kemudian Allah s.w.t menurunkan ayat: Bermaksud: Apa saja yang kamu tebang dari pohon milik orang-orang kafir atau yang kamu biarkan ia tumbuh berdiri di atas pokoknya, maka semua itu adalah dengan izin Allah kerana Dia mahu memberikan kehinaan kepada orang-orang fasik

1013 - Diriwayatkan daripada Abu Hurairah r.a katanya: Rasulullah s.a.w pernah bersabda: Seorang Nabi pernah berperang dan dia berkata kepada kaumnya: Tidak dibenarkan mengikutiku seorang lelaki mempunyai isteri yang hendak disetubuhinya, juga seorang lelaki yang sudah mendirikan sebuah bangunan namun dia belum menaikkan bumbungnya. Demikian pula dengan seorang lelaki yang telah membeli seekor kambing atau seekor unta hamil, sehingga dia menunggu kelahiran anak ternakannya tersebut. Maka beliau pergi berperang. Apabila tiba di sebuah kampung pada waktu Asar, beliau berkata kepada matahari: Wahai matahari! Kamu diperintahkan dan aku pun juga diperintahkan. Lalu beliau berdoa: Ya Allah! Tahanlah matahari itu sebentar untukku. Maka matahari pun berhenti kerana diperintahkan oleh Allah. Lalu beliau berkata: Himpunlah oleh kamu segala harta rampasan. Setelah mengumpulkan harta hasil rampasan perang tersebut, tiba-tiba ada percikan api dari atas langit yang kelihatannya akan membakar harta tersebut, namun mendadak api itu berhenti dan tidak mahu membakarnya. Lalu Nabi a.s berkata: Di antara kamu ada yang telah menyorokkan harta rampasan perang ini. Maka hendaklah setiap orang dari semua kabilah segera berbai'at kepadaku. Maka mereka pun beramai-ramai datang membai'ah kepada Rasul dengan menjabat tangan beliau. Kemudian beliau kembali bersabda: Di antara kamu pasti ada yang telah menyoroknya. Hendaklah setiap kabilah dari kamu berbai'at kepadaku. Mereka pun berebut-rebut datang berbai'at kepada Nabi a.s, sehingga dua atau tiga orang menjabat tangan beliau secara sekaligus. Beliau berkata lagi: Diantara kamu pasti ada yang menyoroknya, kamu telah berkhianat. Kemudian mereka memberikan kepada beliau seketul emas sebesar kepala lembu lalu diletakkannya pada timbunan harta rampasan tersebut yang sudah berada di atas tanah. Tidak lama kemudian datanglah percikan api itu lalu memakannya. Baginda bersabda: Harta rampasan perang itu sama sekali tidak dihalalkan kepada seorang pun sebelum kita. Hal itu disebabkan kerana Allah Yang Maha Mulia lagi Maha Luhur mengetahui kelemahan serta kekurangan kita. Maka Allahlah yang akan mengelokkan diri kita

1014 - Diriwayatkan daripada Ibnu Umar r.a katanya: Nabi s.a.w telah menghantar satu pasukan tentera ke sebuah daerah bernama Najd, aku adalah salah seorang di antara mereka, di mana mereka telah berjaya mendapatkan harta rampasan perang yang banyak seperti unta. Mereka semua mendapat bahagian sebanyak sebelas atau dua belas ekor unta dan ditambahkan kepada mereka seekor unta lagi

1015 - Diriwayatkan daripada Ibnu Umar r.a katanya: Rasulullah s.a.w telah membahagikan harta rampasan perang kepada kami. Baginda juga telah mengasingkan satu perlima daripada bahagian kami untuk dibahagikan kepada orang-orang yang lebih tua

1016 - Diriwayatkan daripada Abu Qatadah r.a katanya: Aku pernah keluar bersama Rasulullah s.a.w dalam peperangan Hunain. Dalam pertempuran itu, pasukan Islam terpaksa berundur pada awalnya dan pada masa itu aku sempat melihat ada seorang dari pasukan kafir berjaya menangkap seorang tentera muslimin sehingga tentera muslimin itu tidak berdaya lagi dan dia hendak dibunuh oleh tentera kafir tersebut. Ketika itulah aku segera datang dari arah belakangnya. Maka dengan tidak berlengah-lengah aku menikam bahu tentera kafir tersebut, kemudian aku dapati tentera kafir itu hampir mati, lalu kemudiannya beliau mati. Selepas itu aku segera mengikut Umar bin al-Khattab. Setelah bertemu dengannya aku ditanya: Ada apa dengan orang tadi. Aku menjawab: Biarkan saja. Dia sudah menjadi urusan Allah. Kemudian kami semua pulang, kami mendapati Rasulullah s.a.w sedang duduk. Selanjutnya baginda bersabda: Sesiapa yang berjaya membunuh musuh dan dia mempunyai bukti, maka dia berhak ke atas harta orang yang dibunuhnya itu. Setelah mendengar keterangan tersebut, aku lantas berdiri dan bertanya: Siapa yang bersedia menjadi saksi kepadaku? Kemudian aku duduk. Selepas itu aku mengulangi lagi soalan yang sama, kemudian aku duduk. Kemudian aku bertanya lagi buat kali yang ketiganya, ketika aku hampir-hampir putus asa, tiba-tiba saja Rasulullah s.a.w mendekatiku dan bertanya: Apa kena denganmu ini wahai Abu Qatadah? Lalu aku menceritakan kepada baginda perkara yang telah berlaku, iaitu aku telah membunuh seorang tentera kafir. Tanpa diduga tiba-tiba ada seorang Sahabat yang berdiri dan mengatakan: Apa yang diceritakan oleh Abu Qatadah itu adalah benar wahai Rasulullah. Sekarang harta milik tentera kafir yang dibunuh oleh Abu Qatadah itu berada padaku. Oleh itu berikanlah harta ini kepada yang berhak. Apabila mendengar ucapan sahabat tersebut, Abu Bakar as-Siddiq lalu berkata: Demi Allah, Rasulullah s.a.w tidak mungkin akan menyia-nyiakan salah seorang tentera pasukannya yang telah berperang membela Allah dan utusanNya. Baginda pasti akan memberikannya kepada orang yang berhak. Rasulullah s.a.w kemudian bersabda: Benarlah apa yang telah dikatakan oleh Abu Bakar tersebut. Berikanlah harta itu kepada Abu Qatadah. Kemudian Abu Bakar pun menyerahkannya kepadaku. Dari harta itulah aku dapat membeli baju besi dan sebidang tanah yang terletak di daerah Bani Salimah. Itulah harta yang pertama aku dapati selama aku memeluk Islam

1017 - Diriwayatkan daripada Abdul Rahman bin Auf r.a katanya: Ketika aku berdiri di tengah-tengah barisan semasa peperangan Badar aku menoleh ke kanan dan ke kiriku, tiba-tiba aku terpandang dua orang pemuda Ansar yang masih remaja. Aku benar-benar berhasrat untuk bersama dengan mereka berdua. Salah seorang daripada mereka mengisyaratkan kepadaku dan bertanya kepadaku: Wahai Pakcik! Apakah pakcik kenal Abu Jahal? Aku menjawab: Ya! Aku mengenalinya, kenapakah kamu menghajatinya wahai anak saudaraku? Lalu dia berkata: Aku pernah diberitahu bahwa Abu Jahal pernah mencaci maki Rasulullah s.a.w. Demi Zat yang jiwaku berada dalam kekuasaanNya, sekiranya aku melihat Abu Jahal maka aku akan berlawan dengannya satu lawan satu sehingga terbukti siapa yang akan mati terlebih dahulu. Aku begitu kagum dengan tekad dan semangat anak muda tersebut. Kemudian pemuda yang seorang lagi pun berkata demikian juga kepadaku. Tidak berapa lama kemudian aku melihat Abu Jahal muncul dari kejauhan dan mundar-mandir di antara orang ramai. Aku katakan kepada kedua orang pemuda itu: Bukankah sekarang kalian sudah melihat Abu Jahal. Itulah dia lawan yang kamu berdua tanyakan tadi. Lalu mereka mendekati Abu Jahal dan tanpa menunggu lebih lama lagi mereka menghunuskan pedang ke arah Abu Jahal sehingga dia meninggal dunia pada waktu itu juga. Kemudian mereka berdua menemui Rasulullah s.a.w dan memberitahu kepada baginda. Rasulullah s.a.w lalu bertanya kepada mereka: Sebenarnya siapakah di antara kamu berdua yang telah membunuhnya? Kemudian mereka berdua masing-masing mengaku sebagai pembunuhnya. Rasulullah s.a.w bertanya lagi: Apakah pedang kamu sempat ditepisnya? Mereka memjawab: Tidak! Selanjutnya Rasulullah s.a.w memeriksa pedang mereka. Setelah puas lalu baginda bersabda: Kalian berdua telah membunuhnya. Akhirnya Rasulullah s.a.w memutuskan bahawa harta orang yang terbunuh tersebut adalah untuk Mu'az bin Amru bin al-Jamuh. Dua orang pemuda tersebut bernama Mu'az bin Amru bin al-Jamuh dan Mu'az bin Afra'

1018 - Diriwayatkan daripada Salamah bin al-Akwa' r.a katanya: Aku pernah mengikuti Rasulullah s.a.w dalam satu peperangan di daerah Hawazin. Ketika kami makan pagi bersama dengan Rasulullah s.a.w tiba-tiba muncul seorang lelaki yang menunggang seekor unta berwarna merah. Setelah mendudukkan dan mengikat untanya lalu lelaki tersebut ikut makan bersama-sama kami sambil matanya memandang ke sana kemari. Setelah selesai makan sebahagian dari kami ada yang berehat kerana keletihan setelah beberapa lama berada di atas tunganggan dan ada yang berjalan kaki. Tiba-tiba saja lelaki tadi keluar menuju ke arah untanya. Maka dia membuka ikatannya lalu dia menunggangnya dan memecutnya dengan pantas. Lalu dia diikuti oleh seorang lelaki lain yang menunggang unta berwarna kelabu. Salamah berkata: Dengan rasa ragu-ragu aku terus mengikutinya dengan menaiki unta dari belakang. Aku mengejar lelaki asing tadi dan akhirnya aku berjaya mendapatkannya, setelah itu dia berlutut di hadapanku, aku terus menghunuskan pedangku kepadanya dan aku memenggal kepala lelaki tersebut, lalu dia meninggal dunia pada masa itu juga. Kemudian aku membawa untanya yang masih ada pelana dan senjatanya. Rasulullah s.a.w dan beberapa orang Sahabat yang mengawal baginda menyambutku. Baginda kemudian bertanya: Siapa yang telah membunuh lelaki ini? Mereka menjawab: Ibnu al-Akwa'. Baginda bersabda: Dia berhak mendapatkan segala harta orang yang dibunuhnya itu

1019 - Diriwayatkan daripada Umar r.a katanya: Harta benda Bani Nadhir adalah termasuk daripada pemberian Allah kepada RasulNya, iaitu hasil rampasan orang-orang Islam yang didapati tanpa berperang. Harta rampasan tersebut adalah khusus kepada Nabi s.a.w untuk menafkahkan isteri-isterinya (keluarga baginda) selama satu tahun. Selebihnya dibelanjakan untuk membeli kelengkapan perang dan senjata untuk digunakan pada jalan Allah

1020 - Diriwayatkan daripada Aisyah r.a katanya: Ketika Rasulullah s.a.w wafat, isteri-isteri Rasulullah s.a.w mengutus Osman bin Affan menemui Abu Bakar untuk bertanyakan bahagian mereka dalam warisan peninggalan Nabi s.a.w. Lalu Aisyah berkata kepada mereka: Bukankah Rasulullah s.a.w pernah bersabda: Peninggalanku tidak boleh diwarisi, ia adalah sedekah

1021 - Diriwayatkan daripada Abu Hurairah r.a katanya: Sesungguhnya Rasulullah s.a.w telah bersabda: Harta warisanku tidak boleh dibahagikan walaupun sebanyak satu dinar. Harta yang aku tinggalkan itu, adalah untuk nafkah (belanja) isteri-isteriku dan untuk mengupah para pekerjaku, selebihnya itu adalah merupakan sedekah

1022 - Diriwayatkan daripada Abdullah bin Umar r.a katanya: Sesungguhnya Rasulullah s.a.w telah membahagikan hasil rampasan perang untuk pasukan berkuda sebanyak dua bahagian dan untuk pasukan berjalan kaki sebanyak satu bahagian

1023 - Diriwayatkan daripada Abu Hurairah r.a katanya: Rasulullah s.a.w mengirim satu pasukan berkuda ke daerah Najd. Mereka pulang dengan membawa seorang tawanan lelaki dari Bani Hanifah bernama Sumamah bin Usal, pemimpin penduduk Yamamah. Lalu mereka mengikatnya pada salah satu tiang masjid. Satu hari Rasulullah s.a.w keluar menemui tawanan tersebut. Baginda bertanya: Bagaimana keadaanmu, wahai Sumamah? Tawanan itu menjawab: Baik-baik saja wahai Muhammad. Jika kamu mahu membunuh aku maka bunuhlah, memang sepatutnya ke atasmu untuk melakukannya. Jika kamu memberikan suatu nikmat (tinggalkan dengan tidak membunuh aku) maka aku ucapkan berbanyak terima kasih. Jika kamu meminta harta maka aku akan berikan berapa banyak yang kamu mahu. Rasulullah s.a.w lalu meninggalkan tawanan tersebut. Keesokkan harinya baginda menemui tawanan itu kembali, lalu baginda bertanya: Bagaimana keadaanmu wahai Sumamah? Tawanan itu menjawab: Aku tidak mahu berbicara denganmu. Jika kamu mahu memberikan satu nikmat maka berikan kepada orang yang mahu berterima kasih. Jika kamu mahu membunuh aku bunuhlah, aku adalah orang yang memang berhak untuk dibunuh. Jika kamu menghendaki harta maka mintalah berapa banyak yang kamu mahu maka aku akan berikan apa yang kamu mahu. Lalu Rasulullah s.a.w meninggalkannya. Esoknya, Rasulullah s.a.w bersabda: Bagaimana keadaanmu wahai Sumamah. Sumamah berkata: Jika kamu memberikan satu nikmat maka aku akan ucapkan terima kasih, sekiranya kamu mahu membunuh maka bunuhlah, sekiranya kamu mahukan harta, aku akan berikan kepada kamu berapa banyak yang kamu mahukan. Kemudian Rasulullah s.a.w bersabda kepada para Sahabat: Lepaskan Sumamah. Lalu Sumamah berangkat menuju ke kawasan kebun tamar. Setelah mandi lalu dia memasuki masjid dan mengucapkan kalimah: Aku bersaksi bahawa tiada tuhan melainkan Allah dan aku bersaksi bahawa Muhammad adalah hamba serta utusanNya. Wahai Muhammad! Di muka bumi ini tidak ada wajah yang paling aku benci daripada wajahmu sebelum ini. Tetapi sekarang wajahmulah yang paling aku suka di antara wajah-wajah yang pernah aku temui. Sebelum ini tidak ada agama yang paling aku benci daripada agamamu dan sekarang hanya agamamu lah yang paling aku sukai di antara agama-agama yang pernah aku temui. Dahulu negerimulah yang paling aku benci, tetapi sekarang negerimulah yang paling aku cintai di antara negeri-negeri yang pernah aku kenal. Sesungguhnya pasukan berkudamu selalu mengawasiku sedangkan aku ingin melakukan umrah. Beagaimana ini? Rasulullah s.a.w lalu menyampaikan berita gembira kepada Sumamah bahawa dia boleh melakukan umrah. Ketika sampai di Kota Mekah seorang bertanya kepadanya: Kamu sudah keluar dari agamamu? Sumamah menjawab: Tidak. Tetapi aku sudah memeluk Islam dan tunduk kepada Rasulullah s.a.w. Demi Allah, tidak akan ada sebiji gandum pun dari Yamamah yang akan sampai kepada kamu sebelum mendapat keizinan Rasulullah s.a.w

1024 - Diriwayatkan daripada Abu Hurairah r.a katanya: Ketika kami sedang berada di dalam masjid, tiba-tiba Rasulullah s.a.w datang kepada kami. Lalu baginda bersabda: Mari kita berangkat menemui orang-orang Yahudi. Maka kami bersama-sama dengan Rasulullah s.a.w berangkat sehingga kamipun sampai kepada mereka. Maka Rasulullah s.a.w pun berseru: Wahai orang-orang Yahudi masuklah Islam nanti kamu akan mendapat keamanan. Orang-orang Yahudi menjawab: Itu sudah kamu sampaikan wahai Abu al-Qasim. Rasulullah s.a.w bersabda kepada mereka: Pengakuan itulah yang aku inginkan. Masuklah Islam nanti kamu akan aman. Sekali lagi orang-orang Yahudi menjawab: Itu sudah kamu sampaikan wahai Abu al-Qasim. Buat kali yang ketiganya Rasulullah s.a.w menyeru kepada mereka: Masuklah Islam nanti kamu akan aman. Ketahuilah, sesungguhnya bumi itu hanyalah milik Allah dan RasulNya. Sesungguhnya aku ingin mengusir kamu dari bumi ini. Sesiapa di antara kamu mendapatkan sedikit harta hendaklah dia menjualnya. Kalau tidak, maka ketahuilah bahawa sesungguhnya bumi ini hanya milik Allah dan RasulNya

1025 - Diriwayatkan daripada Ibnu Umar r.a katanya: Sesungguhnya kaum Yahudi Bani Nadir dan Bani Quraizah telah memusuhi Rasulullah s.a.w. Maka Rasulullah s.a.w telah mengusir Bani Nadir dan membiarkan Bani Quraizah. Selepas itu Bani Quraizah telah berani memerangi Rasulullah s.a.w secara terbuka. Maka orang-orang Islam telah membunuh tokoh-tokoh (pembesar-pembesar) mereka. Manakala wanita-wanita serta anak-anak dan harta benda mereka dibahagi-bahagikan kepada orang-orang muslimin kecuali mereka yang menyerah diri kepada Rasulullah s.a.w. Maka baginda pun melindungi mereka. Rasulullah s.a.w juga mengusir orang-orang Yahudi Madinah seluruhnya iaitu Bani Qainuqa' mereka adalah satu kaum serta Yahudi Bani Harithah dan setiap orang Yahudi yang berada di Madinah

1026 - Diriwayatkan daripada Abu Said al-Khudri r.a katanya: Orang-orang Quraizah telah mengarahkan supaya Saad bin Muaz memutuskan hukuman. Lalu Rasulullah s.a.w menghantar utusan kepada Saad supaya datang mengadap baginda. Maka Saad pun menemui Rasulullah s.a.w dengan menunggang seekor kaldai. Ketika beliau tiba di pintu masjid, Rasulullah s.a.w. bersabda kepada kaum Ansar: Berdirilah kamu untuk menghormati pemimpin kamu atau orang yang terbaik di antara kamu. Kemudian Nabi s.a.w bersabda kepada Saad: Sesungguhnya mereka semua menyerahkan supaya kamu memutuskan hukuman ke atas mereka. Saad berkata: Kamu bunuhlah orang yang memusuhi kamu serta menawan anak cucu mereka. Maka Rasulullah s.a.w bersabda: Jalankanlah hukuman berdasarkan hukum Allah Yang Maha Kuasa. Ibnu al-Musanna tidak menyebut kalimat Yang Maha Kuasa

1027 - Diriwayatkan daripada Aisyah r.a katanya: Semasa peperangan Khandak Saad telah mengalami kecederaan kerana dipanah oleh tentera Quraisy yang bernama Ibnu al-Ariqah. Panahan tersebut terkena pada urat nadinya. Oleh itu Rasulullah s.a.w mendirikan sebuah khemah yang berhampiran dengan masjid untuk memudahkan baginda menziarahinya. Setelah pulang dari Khandak, Rasulullah s.a.w meletakkan senjatanya. Setelah selesai mandi baginda didatangi oleh Jibril yang turut membersihkan kepalanya dari debu. Jibril berkata: Kamu sudah meletakkan senjata? Demi Allah, kita tidak boleh meletakkan senjata. Keluarlah kepada mereka. Rasulullah s.a.w bertanya: Ke mana? Jibril memberikan isyarat ke arah Bani Quraizah. Rasulullah s.a.w lalu memerangi mereka. Kemudian mereka menyerah untuk dihukum oleh Rasulullah s.a.w, tetapi baginda menyerahkan supaya hukuman tersebut diputusankan oleh Saad. Lalu Saad berkata: Sesungguhnya aku memutuskan supaya membunuh mereka yang turut berperang dan menawan anak-anak cucu juga wanita-wanita mereka dan mengagihkan harta benda mereka.

1028 - Diriwayatkan daripada Abdullah bin Umar r.a katanya: Pada suatu hari setelah selesai dari peperangan Ahzab, Rasulullah s.a.w telah menyeru semasa berada bersama kami: Janganlah seseorang di antara kamu menunaikan sembahyang Zuhur kecuali di kawasan Bani Quraizah. Manakala mereka yang merasa terlewat waktu sembahyangnya. Mereka segera melaksanakannya, sekalipun mereka belum tiba di kawasan Bani Quraizah. Tetapi setengah yang lainnya sama-sama berkata: Kami tidak akan menunaikan sembahyang sebelum kami diperintah oleh Rasulullah s.a.w sekalipun kami terlewat dari waktunya. Maka ternyata Rasulullah s.a.w tidak mencerca keduanya

1029 - Diriwayatkan daripada Anas bin Malik r.a katanya: Ketika orang-orang Muhajirin datang dari Mekah ke Madinah mereka tidak memiliki apa-apa pun. Manakala orang-orang Ansar pula memiliki tanah dan kebun-kebun yang luas. Orang-orang Ansar telah membahagikan tanah-tanah atau kebun-kebun tersebut kepada saudara-saudaranya itu dan mereka akan memperolehi separuh hasilnya pada setiap tahun. Mereka juga menyediakan pekerjaan dan membiayainya. Ibu Anas bin Malik atau yang biasa dipanggil dengan Ummu Sulaim dan Ummu Abdullah bin Abi Talhah adalah saudara seibu Anas. Ummu Anas bin Malik pernah memberikan pokok kurmanya kepada Rasulullah s.a.w. Kemudian Rasulullah s.a.w memberikan pokok kurma tersebut kepada Ummu Aiman khadam perempuannya, iaitu ibu Usamah bin Zaid. Ibnu Syihab telah berkata: Aku pernah mendapat cerita dari Anas bin Malik, sesungguhnya Rasulullah s.a.w ketika selesai dari peperangan Khaibar terus pulang ke Madinah, baginda melihat orang-orang Muhajirin mengembalikan semula pemberian-pemberian yang pernah mereka terima dari saudaranya kaum Ansar. Begitu juga dengan Rasulullah s.a.w, baginda telah mengembalikan kepada ibuku pokok kurma yang pernah diberikan oleh Ummu Aiman kepada tuannya

1030 - Diriwayatkan daripada Abdullah bin Mughaffal r.a katanya: Pada hari peperangan Khaibar aku telah menemui sebuah bekas yang diperbuat dari kulit yang mengandungi lemak. Aku terus mengambilnya dan berkata di dalam hati bahawa aku tidak akan memberikan temuanku ini kepada sesiapa pun. Aku berpaling kepada Rasulullah s.a.w sedangkan pada ketika itu baginda sedang memandangku sambil tersenyum

1031 - Diriwayatkan daripada Abu Sufian r.a katanya: Setelah aku berpisah dengan Rasulullah s.a.w dalam tempoh yang agak lama, pada waktu itu aku berada di Syam maka telah sampai sepucuk surat dari Rasulullah s.a.w yang ditujukan kepada Raja Hiraqal Pembesar Empayar Rom. Dahyat al-Kalbi telah membawa surat tersebut dan menyampaikannya kepada pembesar Busra. Maka pembesar Busra telah membawa surat tersebut kepada Raja Hiraqal. Lalu Raja Hiraqal bertanya: Adakah di sini terdapat seorang lelaki dari kaum orang yang mendakwa sebagai Nabi ini? Orang-orang yang ditanya menjawab: Ya! Ada. Aku pun dipanggil bersama beberapa orang Quraisy yang lainnya, maka kami pun terus masuk mengadap Raja Hiraqal. Setelah dipersilakan duduk di hadapannya, Raja Hiraqal mula mengajukan pertanyaan: Adakah di antara kamu ini orang yang paling dekat nasab keturunan dengan seorang yang mengaku sebagai Nabi ini? Abu Sufian menjawab: Aku! Kemudian beliau menyuruh aku duduk lebih dekat di hadapannya. Sementara itu Sahabat-sahabatku yang lain dipersilakan duduk di belakangku. Kemudian Raja Hiraqal mempersilakan juru bicaranya (penterjemahnya) dan berkata: Katakan kepada mereka yang berada di hadapanku ini, bahawa aku bertanya mengenai seorang lelaki yang telah mengaku sebagai nabi. Jika beliau berdusta kepadaku, maka dustailah berliau. Berkata Abu Sufian Demi Allah, sekiranya aku tidak bimbang pendustaanku akan diceritakan oleh Sahabat-sahabatku di negeriku nanti, nescaya aku memilih berdusta. Melalui juru bicaranya Raja Hiraqal mula mengajukan pertanyaannya: Bagaimanakah nasab (keturunannya) di kalangan kamu? Aku menjawab: Di kalangan kami beliau mempunyai nasab (keturunan) yang cukup mulia. Beliau (Raja Hiraqal) bertanya lagi: Adakah terdapat di antara nenek moyangnya yang pernah menjadi raja? Aku menjawab: Tidak ada! Beliau (Raja Hiraqal) bertanya lagi: Adakah kamu pernah mencurigainya berdusta sebelum beliau mengatakan apa yang sudah dikatakannya? Aku menjawab: Tidak! Beliau (Raja Hiraqal) meneruskan pertanyaan: Siapakah yang menjadi pengikutnya? Adakah mereka terdiri dari kalangan orang yang mulia atau dari kalangan orang yang lemah? Aku menjawab: Para pengikutnya adalah terdiri dari kalangan orang yang lemah. Beliau terus bertanya: Adakah pengikutnya semakin berkurangan atau bertambah? Aku menjawab: Tidak! Bahkan semakin bertambah. Beliau bertanya lagi: Adakah terdapat salah seorang dari pengikutnya yang keluar atau murtad dari agamanya kerana tidak suka kepadanya? Aku menjawab: Tidak pernah! Beliau bertanya lagi: Bagaimana dengan peperangan? Aku menjawab: Peperangan yang terjadi antara kami dengannya seimbang, adakalanya kami mendapat kemenangan dan adakalanya kami menerima kekalahan. Beliau bertanya: Adakah beliau pernah khianat? Aku menjawab: Tidak! Selama hidupku aku tidak pernah melihat beliau berbuat seperti itu. Beliau bertanya lagi: Adakah ucapan ini pernah diucapkan oleh seseorang sebelumnya? Aku menjawab: Tidak pernah! Kemudian Raja Hiraqal memerintahkan juru bicaranya supaya menyatakan (isi hatinya) bahawa: Ketika aku tanyakan kepadamu mengenai nasab (keturunannya), kamu menjawab sesungguhnya (Muhammad) adalah seorang yang mempunyai nasab (keturunan) yang baik dan memang begitulah keadaan para rasul apabila diutus di kalangan kaumnya. Ketika aku tanyakan kepadamu adakah nenek moyangnya (Muhammad) ada yang pernah menjadi raja, kamu menjawab tidak ada sama sekali. Jadi itulah yang membuatkan aku kagum kerana dengan kedudukannya atau kebesarannya sekarang bukan merupakan warisan dari nenek moyangnya. Ketika aku tanyakan kepadamu mengenai para pengikutnya, kamu menjawab bahawa para pengikutnya terdiri dari orang-orang yang lemah dan mereka itulah pengikut para rasul. Ketika aku tanyakan kepadamu adakah kamu pernah menuduhnya berdusta tentang apa yang diucapkan, maka kamu menjawab bahawa beliau tidak pernah berdusta samada sesama manusia apalagi kepada Allah. Maka bagiku memang itulah sifat seorang rasul. Aku tanyakan kepadamu adakah salah seorang dari pengikutnya ada yang keluar dari agamanya (murtad), maka kamu menjawab tidak pernah ada dan begitulah keimanan beliau apabila terpancar di sudut hati dan berseri-seri. Ketika aku tanyakan kepadamu adakah para pengikutnya berkurangan atau bertambah, maka kamu menjawab pengikutnya semakin bertambah dan demikian itulah keimanan yang sempurna. Aku bertanya kepadamu adakah kamu pernah memeranginya, maka kamu menjawab pernah, di mana kadangkala kamu menang dan kadangkalanya kamu tewas. Demikian itulah para rasul harus dicuba terlebih dahulu sebelum mereka menerima ganjaran yang baik. Aku bertanya kepadamu adakah beliau pernah khianat, maka kamu menjawab bahawa beliau tidak pernah khianat. Jadi begitulah sifat para rasul. Aku bertanya kepadamu adakah ucapan ini pernah diucapkan oleh seseorang sebelumnya, kamu menjawab tidak pernah seorang pun sebelumnya yang mengucapkannya. Kalau begitu beliau (Muhammad) benar-benar orang yang sangat istimewa. Melalui juru bicaranya lagi, Raja Hiraqal bertanya kepadaku: Apakah yang telah diperintahkan oleh beliau (Muhammad)? Aku menjawab: Beliau memerintahkah kami supaya mendirikan sembahyang, membayar zakat, menghubungkan silaturrahim dan mencegah dari perkara-perkara yang diharamkan. Kemudian Raja Hiraqal berkata: Sekiranya apa yang kamu katakan ini benar, maka beliau (Muhammad) memang benar-benar seorang nabi. Aku tahu sesungguhnya beliau adalah seorang yang sungguh luar biasa dan aku sama sekali tidak menyangka bahawa seorang Nabi telah muncul dari kalangan kamu. Oleh itu, secara jujur aku katakan bahawa aku benar-benar ingin berjumpa dengannya. Seandainya aku berada di sisinya, nescaya aku akan membasuh kedua telapak kakinya dan akan meletakkan kekuasaannya di atas kedua telapak kakiku. Setelah itu raja Hiraqal meminta supaya diambilkan surat yang telah dikirimkan oleh Rasulullah s.a.w lalu membacanya: Dengan menyebut nama Allah Yang Maha Pengasih lagi Maha Pemurah. Dari Muhammad utusan Allah ditujukan kepada Hiraqal pembesar Empayar Rom. Salam sejahtera buat mereka yang sentiasa mengikuti kebenaran. Sesungguhnya aku menyerumu untuk memeluk Islam. Masuklah Islam semoga kamu akan tenteram. Masuklah Islam nescaya Allah akan menganugerahkan kepadamu dua pahala sekaligus. Jika kamu menolak dari ajakan yang mulia ini, maka kamu akan menanggung dosa yang teramat besar. Bermaksud: Wahai Ahli Kitab, marilah kepada suatu kalimat (ketetapan) yang tidak ada perselisihan antara kami dan kamu, iaitu kita tidak akan sembah melainkan Allah dan kita tidak akan menyengutukanNya dengan sesuatupun dan tidak pula sebahagian kita mengambil sebahagian yang lain sebagai tuhan selain daripada Allah. Jika mereka berpaling (tidak mahu menerimanya) maka katakanlah kepada mereka: Saksikanlah kamu, bahawa kami adalah orang-orang yang menyerahkan diri kepada Islam (Allah). Setelah selesai membaca surat tersebut terdengar suara teriakan yang nyaring. Kami diarahkan supaya keluar. Maka ketika itulah aku berkata kepada Sahabat-sahabatku: Inilah bukti bagi Ibnu Abu Kabsyah yang selalu ditakuti kemunculannya oleh raja orang-orang Rom Bani Asfar. Raja Hiraqal berkata: Aku yakin bahawa seruan dan ajakan Rasulullah s.a.w pada suatu masa nanti pasti akan muncul sehingga Allah berkenan memasukkan aku ke dalam Islam

1032 - Hadis al-Bara' r.a katanya: Seorang lelaki berkata kepada al-Bara': Wahai Abu Umarah! Adakah kamu melarikan diri ketika berlakunya peperangan Hunain? al-Bara' menjawab: Tidak! Rasulullah s.a.w sama sekali tidak berpaling atau berundur. Namun pada saat itu muncul beberapa orang Sahabatnya yang muda-muda dan begitu bersemangat. Di antara mereka ada yang membawa senjata yang banyak dan ada pula yang tidak membawa senjata sama sekali. Secara mendadak mereka terus memanah ke arah orang-orang Hawazin dan Bani Nadhir. Panahan mereka telah menepati sasaran. Maka begitulah mereka melindungi Rasulullah s.a.w yang berada di atas baghalnya (kudanya) yang berwarna putih. Sementara itu Abu sufian bin al-Harith bin Abdul Mutalib dengan setia membawa baginda. Selepas itu baginda memohon pertolongan dari Allah seraya mengucap: Yang bermaksud: Akulah Nabi yang tidak pernah berdusta, Aku adalah putera Abdul Muthalib. Kemudian baginda menyusun barisan tenteranya

1033 - Diriwayatkan daripada Abdullah bin Amru r.a katanya: Rasulullah s.a.w telah mengepung penduduk Taif tetapi tidak mendapat apa-apa hasil dari pengepungannya tersebut. Seterusnya baginda bersabda: Insya Allah kita akan kembali ke Madinah. Para Sahabat membantah: Mengapa kita harus kembali? Kita belum dapat menaklukinya. Rasulullah s.a.w bersabda kepada mereka: Pergilah kamu berperang. Mereka pun mencubanya sehingga mereka mendapat kecederaan. Lalu Rasulullah s.a.w bersabda lagi: Besok kita akan kembali. Para Sahabat hairan dengan sabda baginda. Sementara itu Rasulullah s.a.w hanya tersenyum

1034 - Diriwayatkan daripada Abdullah bin Mas'ud r.a katanya: Ketika Nabi s.a.w memasuki Mekah terdapat sebanyak tiga ratus enam puluh buah berhala di persekitaran Kaabah. Lalu Nabi s.a.w meruntuhkannya dengan menggunakan tongkat yang berada di tangannya seraya bersabda: Bermaksud: Telah datang kebenaran dan musnahlah kebatilan kerana sesungguhnya kebatilan itu, adalah sesuatu yang pasti musnah. Bermaksud: Kebenaran telah datang dan yang batil itu tidak akan bermula dan tidak akan berulang. Ibnu Abu Umar menambah: Peristiwa itu terjadi pada masa pembukaan Kota Mekah

1035 - Diriwayatkan daripada al-Bara' bin Azib r.a katanya: Ali bin Abu Talib merupakan orang yang menulis isi naskhah perdamaian antara Nabi s.a.w dengan orang-orang Musyrikin pada hari perjanjian Hudaibiah, Ali menulis: Inilah yang dijanjikan oleh Muhammad utusan Allah. Orang-orang musyrik membantah: Jangan kamu tuliskan kalimah utusan Allah. Kalau kami sudah merasa yakin bahawa beliau (baginda) adalah utusan Allah, maka kami tidak perlu memusuhi beliau. Ali menjawab: Tidak. Baginda bersabda kepada Ali: Hapuslah kalimat itu. Ali menjawab: Tidak! Aku tidak mahu menghapuskannya. Maka Nabi s.a.w terpaksa menghapusnya sendiri. Salah satu syarat yang diajukan oleh orang-orang Quraisy di dalam perjanjian tersebut ialah: Nabi s.a.w dan para Sahabat hanya boleh memasuki dan tinggal di Kota Mekah selama tiga hari dan tidak dibenarkan membawa senjata kecuali bersarung. Aku bertanya kepada Abu Ishak Apakah yang dimaksudkan dengan bersarung? Lalu beliau menjawab: Senjata yang berbalut

1036 - Hadis Sahl bin Hunaif r.a: Diriwayatkan daripada Abu Wail r.a katanya: Pada hari perjanjian Siffin Sahl bin Hunaif berdiri lantas berkata: Wahai manusia! Perhatikanlah dirimu sendiri. Sesungguhnya kita telah bersama-sama dengan Rasulullah s.a.w dalam peristiwa Hudaibiah. Seandainya kita berpendapat untuk memilih peperangan, nescaya itulah yang akan kita lakukan. Ini pernah terjadi ketika Rasulullah berdamai dengan kaum Musyrikin. Lalu datang Umar bin al-Khattab. Beliau terus menemui Rasulullah s.a.w dan bertanya: Wahai Rasulullah! Bukankah kita ini berada di pihak yang benar dan orang-orang Musyrikin itu berada di pihak yang salah? Rasulullah s.a.w menjawab dengan bersabda: Memang benar. Umar bertanya: Tidakkah kita akan dimasukkan ke dalam Syurga sekiranya kita terbunuh manakala mereka akan dimasukkan ke dalam Neraka sekiranya mereka terbunuh? Rasulullah s.a.w menjawab dengan bersabda: Memang benar! Umar bertanya lagi: Kalau begitu apa yang boleh kita berikan kepada agama kita? Sebaiknya kita tarik semula janji perdamaian tersebut. Kita perangi saja mereka dan biarlah Allah yang menentukan nasib kita dan nasib mereka. Rasulullah s.a.w bersabda lagi: Wahai putera al-Khattab. Sesungguhnya aku ini adalah utusan Allah. Percayalah, Allah tidak mensia-siakan aku untuk selamanya Umar tidak berpuas hati dengan jawapan Rasulullah s.a.w maka dengan rasa tidak sabar dan kecewa, Umar menemui Abu Bakar dan berkata: Wahai Abu Bakar! Bukankah kita ini berada di pihak yang benar dan mereka itu berada di pihak yang salah? Abu Bakar menjawab: Memang benar. Umar bertanya lagi: Bukankah kalau kita memeranginya maka jaminan kepada kita adalah Syurga dan kalau mereka memerangi kita balasannya adalah Neraka? Abu Bakar menjawab: Memang benar. Umar bertanya lagi: Kalau begitu apa yang harus kita lakukan untuk agama kita? Sebaiknya kita tarik semula perjanjian damai itu dan kita memerangi mereka dan biarlah Allah yang akan menentukan nasib kita dan nasib mereka. Maka jawapan yang diberikan oleh Abu bakar sama saja dengan jawapan yang diberikan oleh Rasulullah s.a.w dan berkata: Wahai putera al-Khattab! Sesungguhnya baginda adalah utusan Allah. Percayalah, Allah tidak akan mensia-siakan baginda buat selama-lamanya. Seterusnya al-Quran diturunkan kepada Rasulullah s.a.w dengan kemenangan lalu baginda memerintahkan supaya menyampaikan berita yang mengembirakan itu kepada Umar untuk dibacanya. Betapa senangnya hati Umar apabila membaca berita yang sangat mengembirakan itu. Lalu Umar beredar dengan hati yang riang

1037 - Diriwayatkan daripada Anas bin Malik r.a katanya: Ketika diturunkan ayat: sehingga ayat Yang bermaksud: Sesungguhnya Kami telah memberikan kepadamu kemenangan yang nyata supaya Allah memberi keampunan kepadamu sehingga ayat yang bermaksud: Dan yang demikian itu adalah kemenangan yang besar di sisi Allah. Hal itu memang ada kaitannya dengan perjanjian Hudaibiah. Mereka memang merasa sedih dan terharu, kemudian mereka menyembelih binatang korban di Hudaibiah. Lalu baginda bersabda: Sesungguhnya ada satu ayat yang diturunkan kepadaku, ayat tersebut amat aku sukai lebih daripada seluruh isi dunia

1038 - Diriwayatkan daripada Sahl bin Saad r.a katanya: Sesungguhnya beliau telah ditanya mengenai luka yang dialami oleh Rasulullah s.a.w dalam peperangan Uhud dan katanya: Muka Rasulullah s.a.w terluka, gigi hadapan baginda patah dan baginda terluka di bahagian kepala. Maka Fatimah puteri Rasulullah s.a.w yang membersihkan darah. Sementara itu Ali bin Abu Talib menuangkan darah tersebut ke dalam sebuah bekas. Ketika Fatimah membasuhnya dengan air, ternyata darah semakin banyak keluar, lalu beliau mengambil sebidang tikar dan membakarnya sehingga menjadi abu. Kemudian Fatimah meletakkan abu tersebut pada luka baginda sehingga darah tidak lagi keluar\

1039 - Diriwayatkan daripada Abdullah bin Mas'ud r.a katanya: Sesungguhnya aku seakan-akan melihat Rasulullah s.a.w sedang menceritakan sebuah hikayat tentang salah seorang Nabi yang dizalimi oleh kaumnya sendiri. Baginda menyapu darah pada mukanya dan berdoa: Wahai tuhanku, berilah keampunan kepada kaumku, sesungguhnya mereka memang tidak mengetahui

1040 - Diriwayatkan daripada Abu Hurairah r.a katanya: Rasulullah s.a.w bersabda: Allah sangat murka kepada suatu kaum yang berani melakukan perkara ini kepada utusanNya sambil baginda menunjuk kepada giginya. Kemudian baginda bersabda: Allah sangat memurkai sesorang yang dibunuh oleh Rasulullah s.a.w pada jalan Allah

1041 - Diriwayatkan daripada Ibnu Mas'ud r.a katanya: Suatu ketika Rasulullah s.a.w sedang sembahyang berhampiran dengan Kaabah. Sementara itu Abu Jahal dan para Sahabatnya duduk di persekitarannya kerana sehari sebelumnya mereka beramai-ramai menyembelih seekor unta, lalu Abu Jahal berkata: Siapakah di antara kamu yang berani mengambil ari-ari unta dari Bani Polan dan meletakkannya ke atas kedua bahu Muhammad apabila dia (baginda) sedang sujud. Seorang daripada mereka tiba-tiba berdiri dan mengambil ari-ari lalu meletakkannya ke atas bahu baginda. Mereka semua ketawa sehingga riuh rendah. Sementara itu aku hanya mampu berdiri dan melihat gelagat tersebut. Seandainya aku mempunyai kekuatan, nescaya aku akan buangkan benda itu dari belakang Rasulullah s.a.w semasa baginda sedang sujud yang amat lama. Baginda tidak mengangkat kepalanya sehingga salah seorang melaporkan perkara tersebut kepada Fatimah yang waktu itu sudah menjadi seorang gadis. Tidak lama kemudian datanglah Fatimah lalu membuang ari-ari tersebut dari tubuh Rasulullah s.a.w, kemudian Fatimah memalingkan mukanya ke arah orang-orang kafir Quraisy tersebut seraya mencaci-maki mereka. Setelah Nabi s.a.w selesai dari sembahyangnya, baginda mengangkat suaranya ke arah orang-orang kafir sambil berdoa ke atas mereka. Apabila baginda berdoa dan memohon baginda akan mengulanginya sebanyak tiga kali. Kemudian baginda berdoa: Ya Allah! aku serahkan kepada Engkau segala urusan orang-orang Quraisy ini dengan berdoa sebanyak tiga kali. Ketika mereka mendengar suara Nabi s.a.w itulah mereka serta merta berhenti dari ketawa. Mereka benar-benar takut dengan doa baginda. Kemudian Nabi s.a.w berdoa lagi: Ya Allah! aku serahkan kepada Engkau Abu Jahal bin Hisyam, Utbah bin Rabi'ah, Syaibah bin Rabi'ah, Walid bin Uqbah, Umaiyah bin Khalaf dan Uqbah bin Abu Mu'ait kemudian yang ketujuh aku lupa namanya. Demi Zat yang mengutuskan Muhammad s.a.w dengan membawa kebenaran, sesungguhnya aku melihat orang-orang yang baginda sebut itu terbunuh sewaktu peperangan Badar kemudian mereka diheret ke dalam telaga Badar

1042 - Diriwayatkan daripada Aisyah r.a isteri Nabi s.a.w katanya: Sesungguhnya beliau pernah bertanya kepada Rasulullah s.a.w: Wahai Rasulullah! Adakah anda (baginda) pernah mengalami suatu hari yang lebih berat daripada hari peperangan Uhud? Rasulullah s.a.w menjawab: Ya! Waktu itu aku bertemu dengan kaummu (Quraisy), tetapi yang paling berat lagi ialah ketika aku berada pada hari Aqabah. Aku menyeru Ibnu Abdul Yalil bin Abdul Kulal untuk mengikuti aku (agama Islam). Namun beliau enggan memenuhi ajakan tersebut. Aku seterusnya pergi meninggalkan tempat itu tanpa tahu arah mana yang harus aku tuju. Aku tidak tahu ke mana langkahku, tetepi yang jelasnya aku telah sampai di daerah Qarnu Tha'alib. Aku mengangkat kepalaku ke langit, maka pada saat itulah aku melihat sekumpul awan telah menaungiku. Setelah aku perhatikan dengan lebih cermat, ternyata di dalam awan tersebut ada Jibril yang memanggil-manggilku dengan berkata: Sesungguhnya Allah telah mendengar ucapan kaummu dan jawapan mereka terhadapmu. Allah telah mengutuskan Malaikat penunggu gunung untukmu dan kamu hanya menyuruhnya untuk melakukan apa yang kamu inginkan terhadap mereka. Tidak lama kemudian datanglah Malaikat penunggu gunung yang memanggil-manggilku. Setelah memberi salam kepadaku, dia berkata: Wahai Muhammad! Sesungguhnya Allah sudah mendengar jawapan kaummu kepadamu. Aku adalah malaikat penunggu gunung. Aku telah diutuskan oleh tuhanmu untuk melaksanakan apakah yang kamu perintahkan kepadaku atau apa yang kamu inginkan? Jika kamu inginkan supaya mereka dihimpit oleh kedua gunung di Mekah itu pun, nescaya dengan segera aku akan laksanakannya. Rasulullah s.a.w bersabda kepada Malaikat penunggu gunung tersebut: Tidak! Sebaliknya aku mengharapkan agar Allah mengeluarkan keturunan mereka supaya beribadat kepada Allah dan tidak akan menyengutukannya dengan sesuatu pun

1043 - Diriwayatkan daripada Jundub bin Sufian r.a katanya: Jari Rasulullah s.a.w pernah terluka dan mengeluarkan darah dalam satu peperangan. Baginda bersabda kepada jarinya: Yang bermaksud: Kamu hanyalah sebatang jari yang berdarah. Namun apa yang kamu alami pada jalan Allah akan diperhitungkan

1044 - Diriwayatkan daripada Jundub r.a katanya: Pernah suatu ketika Jibril terlewat turun menemui Rasulullah s.a.w, lalu berkatalah orang-orang musyrik: Sesungguhnya Muhammad telah ditinggalkan. Maka Allah s.w.t berfirman: Demi waktu (Duha) dan demi malam apabila telah sunyi, tuhanmu tidak meninggalkanmu dan tidak pula benci kepadamu

1045 - Diriwayatkan daripada Usamah bin Zaid r.a katanya: Sesungguhnya pada suatu hari Nabi s.a.w menaiki seekor kaldai yang berpelana dan di bawahnya ada kain selimut yang agak lusuh buatan Fadakiah. Sementara itu Usamah mengikuti dari belakang baginda untuk menjenguk Saad bin Ubadah di kalangan Bani al-Haris bin al-Khazraj. Peristiwa itu terjadi sebelum peperangan Badar. Semasa dalam perjalanan tersebut baginda telah pergi ke suatu majlis yang bercampur di antara kaum muslimin dengan orang-orang Musyrikin yang menyembah berhala dan orang-orang Yahudi. Di dalam majlis tersebut terdapat orang yang bernama Abdullah bin Ubai dan Abdullah bin Rawahah. Ketika majlis tersebut ditutupi oleh debu-debu yang berterbangan dari tapak kaki binatang, Abdullah bin Ubai menutup hidungnya dengan kain serban agar tidak dimasuki oleh debu-debu tersebut. Oleh kerana tidak tertahan dengan debu itu, Abdullah bin Ubai berkata: Jangan taburkan debu padaku. (Setelah beliau terlebih dahulu berada di samping mereka), Nabi s.a.w kemudiannya berhenti dan turun dari kaldainya, kemudian baginda menyeru mereka kepada Allah dengan membacakan beberapa potong ayat al-Quran. Setelah mendengarnya, Abdullah bin Ubai berkata: Wahai seseorang! Aku kira lebih baik kamu duduk di rumah saja sekiranya apa yang kamu katakan itu benar, maka janganlah kamu menyakiti kami di majlis kami sendiri. Pulanglah kamu ke rumahmu. Barangsiapa di antara kami yang datang kepadamu, maka ceritakanlah kepadanya. Seterusnya Abdullah bin Rawahah berkata: Sertailah majlis kami, sesungguhnya kami lebih menyukainya. Oleh itu orang-orang Islam sendiri, orang-orang musyrik dan juga orang-orang Yahudi yang hadir di dalam majlis tersebut semuanya mencaci maki Nabi s.a.w seolah-olah mereka mahu menerkam baginda. Namun begitu Nabi s.a.w tetap tenang dengan sikap dan karenah mereka. Sementara itu baginda tanpa banyak bicara terus menaiki kaldainya ke tempat Saad bin Ubadah, lalu Nabi s.a.w bersabda: Wahai Saad! Apakah kamu tidak mendengar apa yang dikatakan oleh Abu Hubad beliau menyuruh Abdullah bin Ubai berkata begini dan begini? Saad bin Ubadah cuba menghiburkan baginda dengan berkata: Maafkanlah beliau wahai Rasulullah! Maafkanlah beliau. Demi Allah, tuhan engkau (baginda) telah memberikan apa yang memang hendak Dia berikan kepada engkau (baginda). Sesungguhnya penduduk Madinah ini sudah ramai yang bergabung dan menaikkan engkau (baginda). Kalau sekiranya Allah menarik semula perkara itu dengan kebenaran yang telah Dia berikan kepada engkau, itu bererti ada yang masih belum sempurna. Nabi s.a.w dapat memahami ucapan Saad tersebut dan akhirnya baginda memaafkan perbuatan Abdullah bin Ubai

1046 - Diriwayatkan daripada Anas bin Malik r.a katanya: Seorang sahabat berkata kepada Nabi s.a.w: Bagaimana kalau anda menemui terus Abdullah bin Ubai? Tanpa memberi sebarang jawapan, baginda terus berangkat menemui Abdullah bin Ubai dengan menaiki seekor kaldai dan diikuti oleh kaum muslimin. Kemudian mereka tiba di suatu kawasan tanah gersang, Rasulullah s.a.w terus menemui Abdullah, lalu Abdullah berkata kepada baginda: Jauhkan dirimu dariku, demi Allah sesungguhnya bau busuk kaldaimu menyakiti aku. Setelah mendengar kata-kata Abdullah tersebut seorang Sahabat dari kaum Ansar berkata: Demi Allah, sesungguhnya kaldai Rasulullah s.a.w lebih harum baunya jika dibandingkan dengan dirimu. Lalu seorang lagi dari kalangan Sahabat turut memarahi Abdullah, setelah itu seorang Sahabat Abdullah tidak berdiam diri, dia turut memarahi baginda. Sehingga terjadilah suatu pergaduhan (perang mulut) di antara kedua belah pihak. Bahkan masing-masing dari kedua belah pihak saling memukul antara satu sama lain, ada yang menggunakan pelepah tamar, menggunakan tangan dan ada juga yang menggunakan selipar. Kemudian turunlah firman Allah yang membicarakan tentang mereka Bermaksud: Dan jika ada dua golongan dari orang-orang mukmin berperang maka damaikanlah antara keduanya

1047 - Diriwayatkan daripada Anas bin Malik r.a katanya: Ketika berlakunya peperangan Badar Rasulullah s.a.w bersabda: Siapakah yang berani menghalang perbuatan Abu Jahal terhadap kita? Maka Ibnu Mas'ud terus pergi mencarinya, setelah itu dia mendapati Abu Jahal telah dibunuh oleh kedua putera Afra' sehingga jatuh tersungkur ke tanah (tetapi masih hidup). Lalu Ibnu Mas'ud mendekati Abu Jahal dan memegang janggutnya sambil berkata: Adakah kamu Abu Jahal? Apakah orang lain yang lebih tinggi kedudukannya membunuhmu atau kaum kamu sendiri? Menurut Abu Mijlaz, ketika itu Abu Jahal berkata: Siapa lagi kalau bukan dua orang anak petani itu yang membunuhku

1048 - Diriwayatkan daripada Jabir r.a katanya: Rasulullah s.a.w bertanya kepada para Sahabatnya: Siapakah yang bersedia untuk membunuh Ka'ab bin Al Asyraf? Kerana dia telah menghina Allah dan RasulNya. Maka Muhammad bin Maslamah menjawab: Wahai Rasulullah! Adakah kamu setuju jika aku membunuhnya? Baginda menjawab: Ya! Kemudian beliau (Muhammad bin Maslamah) berkata: Izinkanlah aku terlebih dahulu untuk memberitahu sesuatu kepada mu. Baginda pun menjawab: Katakanlah! Maka beliaupun mendekati baginda dan membincangkan sesuatu. Kemudian baginda bersabda: Sesungguhnya Ka'ab pernah berhasrat mengeluarkan sedekah, akan tetapi dia menyusahkan kami. Setelah mendengar kata-kata baginda beliau begitu marah sekali. Lalu beliau berjanji akan membalas perbuatannya itu. Kebetulan pada masa itu beliau begitu akrab dengan Ka'ab. Satu hari beliau menemui Ka'ab dan berkata: Aku ingin kamu memberikan kepadaku suatu bentuk pinjaman. Lalu Ka'ab bertanya: Jadi apa yang akan kamu gadaikan kepadaku? Beliau menjawab: Apa yang kamu inginkan? Ka'ab menjawab: Aku ingin kamu gadaikan kepadaku perempuan-perempuan mu itu. Kemudian beliau menjawab: Kamu adalah bangsawan Arab, jadi adakah patut aku menggadaikan perempuan-perempuanku kepada kamu? Lalu Ka'ab berkata kepada beliau: Kalau begitu, kamu gadaikanlah anak-anakmu kepadaku. Maka beliau berkata: Aku tidak mungkin menggadaikannya kepadamu, sekiranya aku menggadaikannya kepadamu kami pula akan dicela kerana seolah-olah menggadai dua wasak (satu wasak bersamaan dengan enam puluh gantang) tamar sahaja. Oleh itu aku gadaikan senjataku kepadamu. Lalu Ka'ab berkata: Baiklah aku setuju. Lalu beliau berjanji kepada Ka'ab bahawa beliau akan datang menemuinya dengan ditemani oleh al-Haris, Abu Abas bin Jabir dan Abbad bin Bisyri. Setelah itu mereka berempat pergi menemui Ka'ab pada waktu malam, lalu Ka'ab turun menemui mereka. Mengikut kata Sufian, pada pendapat lain mengikut kata Amru bahawa isteri Ka'ab telah berkata kepada suminya itu: Sesungguhnya aku seperti mendengar suara orang yang ingin menumpahkan darah. Setelah mendengar kata-kata isterinya itu, lalu Ka'ab berkata: Tidak! Mereka hanyalah Muhammad bin Maslamah bersama saudara susuannya dan ditemani Abu Nailah. Sebagai memuliakan tetamu, aku harus menemani mereka walaupun pada waktu malam begini. Ketika Ka'ab masih di rumahnya itulah Muhammad menggunakan kesempatan tersebut untuk mengatur rancagan seterusnya. Sejurus kemudian Ka'ab pun keluar, setelah dia ditanya oleh mereka: Aku seperti mencium bau harum pada dirimu. Ka'ab menjawab: Memang! Kerana isteriku seorang perempuan Arab yang suka bersolek. Setelah itu Muhammad bin Maslamah berkata kepada Ka'ab: Izinkan aku mencium bau harum pada dirimu. Kaab berkata: Silakan! Maka beliaupun menciumnya, kemudian beliau meminta untuk menciumnya sekali lagi dengan berkata: Kalau boleh aku ingin menciumnya sekali lagi. Lalu dia menghulurkan kepalanya kepada beliau, ketika itulah beliau mengarahkan kawan-kawannya agar membunuh Ka'ab, maka merekapun membunuhnya

1049 - Diriwayatkan daripada Salamah bin al-Akwa' r.a katanya: Kami keluar bersama Rasulullah s.a.w menuju ke Khaibar sekumpulan demi sekumpulan pada waktu malam, kemudian salah seorang dari kalangan pejuang bertanya kepada Amir bin al-Akwa' yang terkenal sebagai seorang penyair: Bolehkah kamu perdengarkan kepada kami alunan syairmu? Lalu Amir memenuhi permintaan itu dengan mengalunkan beberapa rangkap syairnya: bermaksud: Ya Allah! Sekiranya Engkau tiada nescaya kami tidak akan mendapat petunjuk. Tidak mungkin kami akan bersedekah dan bersembahyang. Sebagai balasan untuk Engkau, maafkanlah apa yang telah kami usahakan. Mantapkanlah langkah kami ketika bertemu musuh. Dan kurniakanlah kepada kami suatu ketenangan. Bila semboyang berkumandang kami segera maju. Oleh itu bantulah kami dalam peperangan. Setelah mendengar alunan syair tersebut, Rasulullah s.a.w terus bertanya: Siapakah orang yang mengalunkan syair tadi? Lalu para Sahabat sama-sama menjawab: Amir! Baginda pun mejawab: Mudah-mudahan Allah merahmatinya. Tiba-tiba seorang lelaki dari kalangan mereka berkata: Wahai Rasulullah! Dia akan mati syahid bila engkau memberi kesempatan kepadanya. Lalu kami semua menyerbu Khaibar dan mengepung penduduknya sehingga kami benar-benar kehausan. Kemudian baginda bersabda: Sesungguhnya Allah akan menundukkan Khaibar di tangan kamu semua. Pada waktu petangnya ketika Khaibar telah berjaya ditakluki, mereka telah menyalakan api yang besar, lalu Rasulullah s.a.w bertanya: Apakah tujuan mereka menyalakan api ini? Para Sahabat menjawab: Untuk membakar daging. Baginda bertanya lagi: Daging apa? Lalu para Sahabat menjawab: Daging kaldai-kaldai peliharaan. Maka Rasulullah s.a.w bersabda: Buang dan pecahkannya (tempat atau bekas yang digunakan). Kemudian seorang Sahabat bertanya: Bagaimana kalau bekas tersebut dibersihkan? Maka baginda pun menjawab: Atau begitu pun boleh juga. Ketika tentera muslimin telah berbaris dan bersedia untuk bertempur, Amir menghunus pedangnya tetapi tidak menepati sasaran, lalu dipegangnya betis seorang Yahudi untuk dibunuh, tetapi hujung pedangnya terbalik dan mencederakan lututnya (Amir) sendiri dan beliau telah gugur syahid. Mengikut riwayat, semasa perjalanan pulang Salamah berkata: Dia (saudara Amir bin al-Akwa') memegang tangan ku erat-erat, dia amat sedih dengan kehilangan saudaranya. Semasa Rasulullah s.a.w melihatku, baginda hanya terdiam sahaja, kemudian baginda bertanya: Apa hal? Aku menjawab: Ambilah ayah dan ibuku sebagai balasan sekiranya kata-kata ku ini salah, orang ramai menganggap Amir telah melakukan perbuatan yang sia-sia. Lalu baginda bertanya: Siapa yang berkata begitu? Akupun menjawab: Polan, Polan dan Usaid bin Hudair al-Ansari. Lalu baginda menjawab: Kata-kata orang tersebut adalah tidak benar, sesungguhnya dia mendapat dua ganjaran (sambil mengisyaratkannya dengan dua jari) iaitu sebagai seorang yang mentaati Allah dan juga sebagai seorang pejuang. Jarang sekali orang Arab yang bertempur mendapat ganjaran sepertinya

1050 - Diriwayatkan daripada al-Bara' r.a katanya: Semasa berlaku peperangan Ahzab Rasulullah s.a.w turut sama mengangkut pasir atau tanah bersama-sama kami. Kemudian kami melihat perut baginda telah berlumuran debu dan baginda berkata: Bermaksud: Ya Allah! Sekiranya Engkau tiada nescaya kami tidak akan mendapat petunjuk. Tidak mungkin kami akan bersedekah dan bersembahyang. Turunkanlah kepada kami suatu ketenangan. Sesungguhnya dari kalangan mereka masih ada yang enggan bersama kami. Mengikut setengah riwayat beginda menyebut: Bermaksud: Sesungguhnya satu kaum enggan bersama kami. Apabila mereka ingin menimbulkan fitnah mereka enggan bersama kami. Baginda mengungkapkan kata-katanya dengan suara yang lantang

1051 - Diriwayatkan daripada Sahl bin Sa'ad r.a katanya: Rasulullah s.a.w telah mendatangi kami ketika kami sedang menggali parit dan memunggah pasir dengan memikulnya, lalu Rasulullah s.a.w bersabda: Ya Allah! Tidak ada kehidupan yang kekal sama sekali kecuali kehidupan di Akhirat, oleh itu ampunilah orang-orang Muhajirin dan Ansar

1052 - Diriwayatkan daripada Anas bin Malik r.a katanya: Sesungguhnya Nabi s.a.w bersabda: Yang bermaksud: Ya Allah! Tidak ada kehidupan yang kekal sama sekali kecuali kehidupan di Akhirat. Maka ampunkanlah orang-orang Ansar dan Muhajirin

1053 - Diriwayatkan daripada Salamah bin al-Akwa' r.a katanya: Sebelum azan Subuh dilaungkan aku telah keluar dari rumahku, manakala unta Rasulullah s.a.w yang sedang bunting masih dipelihara di Zi Qardi. Di pertengahan jalan aku telah bertemu dengan seorang budak yang bernama Abdul Rahman bin Auf, dia telah menceritakan kepada ku bahawa unta Rasulullah s.a.w yang sedang bunting itu telah diperah susunya (diambil orang). Maka aku berkata: Siapa yang melakukannya. Lalu dia menjawab: Bani Ghatafan. Menurut katanya (Salamah) lagi: Aku telah berteriak sebanyak tiga kali mudah-mudahan suaraku didengar oleh seluruh penduduk Madinah. Kemudian aku berkejar untuk mendapatkan mereka akhirnya aku mendapati mereka berada di daerah Zi Qardi berhenti untuk mengambil air, lalu aku memanah mereka sambil berkata kepada diriku sendiri: Bermaksud: Aku adalah putera al-Akwa' Dan hari ini adalah hari celaka. Setelah itu aku berkata kepada mereka dengan kata-kataku tadi dan akhirnya aku berjaya merampas kembali unta tersebut daripada mereka dan juga tiga puluh bekas air. Setelah itu datanglah Nabi s.a.w bersama orang ramai, maka akupun berkata: Wahai Rasulullah! Sesungguhnya aku telah berjaya menghalang mereka dari mendapatkan air. Sememangnya mereka sedang kehausan, jadi sekarang terserahlah kepada engkau. Setelah itu baginda pun berkata: Wahai Ibnu al-Akwa'! Walaupun kamu telah berjaya mengatasi musuh, tetapi berlembutlah terhadap mereka. Menurut katanya lagi: Aku telah dipelawa oleh Rasulullah s.a.w menunggang untanya sehingga kami tiba di Madinah

1054 - Diriwayatkan daripada Anas bin Malik r.a katanya: Rasulullah s.a.w pernah berperang bersama Ummu Sulaim dan beberapa orang perempuan Ansar. Mereka ditugaskan memberi minum dan mengubati tentera yang tercedera

1055 - Diriwayatkan daripada Buraidah r.a katanya: Rasulullah s.a.w telah menyertai peperangan sebanyak sembilan belas kali dan baginda turut bertempur sebanyak lapan kali

1056 - Diriwayatkan daripada Salamah r.a katanya: Aku pernah menyertai peperangan bersama Rasulullah s.a.w sebanyak tujuh kali dan aku memimpin peperangan sebanyak sembilan kali. Aku juga pernah menyertai pasukan Abu Bakar dan Usamah bin Zaid

1057 - Diriwayatkan daripada Abu Musa r.a katanya: Kami telah keluar berperang bersama Rasulullah s.a.w, bilangan kami adalah seramai enam orang. Ketika itu kami hanya membawa seekor unta dan menunggangnya secara bergilir-gilir, kadang-kadang tapak kaki kami termasuk kaki ku sendiri terluka akibat perjalanan tanpa memakai alas kaki sehingga kuku kakiku tercabut. Lalu kami membalutnya dengan cebisan kain. Setelah itu peperangan tersebut telah dinamakan dengan peperangan Zatu ar-Riqa', kerana sepanjang peperangan tersebut kami berperang dalam keadaan kaki yang berbalut dengan cebisan kain

1058 - Diriwayatkan daripada Abu Hurairah r.a katanya: Rasulullah s.a.w bersabda: Manusia telah mengikut kaum Quraisy samada berbentuk kebaikan atau keburukan, keislaman mereka adalah mengikut keislaman kaum Quraisy dan begitu juga dengan kekufuran mereka adalah mengikut kekufuran kaum tersebut

1059 - Diriwayatkan daripada Abdullah bin Umar r.a katanya: Rasulullah s.a.w pernah bersabda: Masalah ini masih berterusan di kalangan kaum Quraisy, manusia telah menjadi dua golongan iaitu golongan kafir dan Islam

1060 - Diriwayatkan daripada Jabir bin Samurah r.a katanya: Aku bersama ayahku telah masuk mengadap Nabi s.a.w, lalu aku mendengar baginda bersabda: Sesungguhnya permasalahan ini tidak akan selesai dan akan berterusan sehingga ke zaman dua belas orang Khalifah. Menurut katanya lagi, kemudian baginda berbisik-bisik denganku, lalu aku bertanya ayahku: Apakah yang telah diberitahu oleh baginda. Katanya: Baginda telah bersabda bahawa kedua belas orang khalifah tersebut adalah berasal dari kaum Quraisy

1061 - Hadis Umar r.a: Diriwayatkan daripada Abdullah bin Umar r.a katanya: Umar telah ditanya: Mengapa anda tidak memohon jawatan Khalifah? Ayahku menjawab: Sekiranya aku meminta untuk menjadi khalifah nescaya orang yang lebih baik dari aku iaitu Abu Bakar telah melakukannya. Tapi jika aku membiarkan urusan pemerintahan ini kepada mu nescaya orang yang lebih baik dari aku iaitu Rasulullah s.a.w telah meninggalkan urusan pemerintahannya kepadamu. Menurut Abdullah lagi: Aku telah mengetahui bahawa Umar tidak meminta untuk menjadi khalifah ketika beliau menyebut nama Rasulullah s.a.w

1062 - Diriwayatkan daripada Abu Musa r.a katanya: Aku menemui Nabi s.a.w bersama dengan dua orang lelaki dari keluarga bapa saudaraku. Salah seorang warisku itu berkata: Wahai Rasulullah, berikanlah aku jawatan untuk mengurus (memimpin) sebahagian dari perkara yang diberikan oleh Allah kepada mu. Begitu juga waris ku seorang lagi mengajukan permohonan yang sama, lalu Rasulullah s.a.w bersabda: Demi Allah, aku tidak akan memberikan pekerjaan ini kepada orang yang memintanya, apatah lagi kepada orang yang tamak padanya

1063 - Hadis Ibnu Umar r.a: Diriwayatkan daripada Nabi s.a.w katanya: Baginda telah bersabda: Kamu semua adalah pemimpin dan kamu semua akan bertanggungjawab terhadap apa yang kamu pimpin. Seorang pemerintah adalah pemimpin manusia dan dia akan bertanggungjawab terhadap rakyatnya. Seorang suami adalah pemimpin bagi ahli keluarganya dan dia akan bertanggungjawab terhadap mereka. Manakala seorang isteri adalah pemimpin rumah tangga, suami dan anak-anaknya, dia akan bertanggungjawab terhadap mereka. Seorang hamba adalah penjaga harta tuannya dan dia juga akan bertanggungjawab terhadap jagaannya. Ingatlah, kamu semua adalah pemimpin dan akan bertanggungjawab terhadap apa yang kamu pimpin

1064 - Diriwayatkan daripada Abu Hurairah r.a katanya: Pada suatu hari Rasulullah s.a.w berada bersama kami, baginda menceritakan tentang orang yang suka menipu dan khianat dengan begitu serius. Kemudian baginda bersabda: Pada Hari Kiamat nanti, aku akan bertemu dengan salah seorang dari kamu datang dengan memikul seekor unta yang sedang melenguh di atas tengkoknya dan berkata: Wahai Rasulullah! Tolonglah aku. Lalu aku katakan kepadanya: Aku sudah tidak mempunyai apa-apa lagi untukmu, semuanya telah aku sampaikan kepadamu. Pada Hari Kiamat nanti, aku juga akan bertemu dengan salah seorang dari kamu datang dengan memikul seekor kuda yang sedang meringik di atas tengkoknya. Dia berkata: Wahai Rasulullah! Tolonglah aku. Lalu aku katakan kepadanya: Aku sudah tidak mempunyai apa-apa lagi untukmu, semuanya sudah aku sampaikan kepadamu. Seterusnya pada Hari Kiamat nanti, aku akan bertemu dengan salah seorang dari kamu datang dengan memikul seekor kambing yang sedang mengembek di atas tengkoknya. Dia berkata: Wahai Rasulullah! Tolonglah aku. Maka aku katakan kepadanya: Aku sudah tidak mempunyai apa-apa untukmu, semuanya sudah aku sampaikan kepadamu. Begitu juga pada Hari Kiamat nanti, aku akan bertemu dengan salah seorang dari kamu datang dengan memikul seorang manusia yang sedang menjerit di atas tengkoknya. Dia berkata: Wahai Rasulullah! Tolonglah aku. Lalu aku katakan kepadanya: Aku sudah tidak mempunyai apa-apa untukmu, semuanya sudah aku sampaikan kepadamu. Pada Hari Kiamat nanti, aku juga akan bertemu dengan salah seorang dari kamu datang dengan membawa secebis pakaian yang compang-camping di atas tengkoknya dan dia berkata: Wahai Rasulullah! Tolonglah aku. Maka aku katakan kepadanya: Aku sudah tidak mempunyai apa-apa untukmu, semuanya sudah aku sampaikan kepadamu. Begitu juga pada Hari Kiamat nanti, aku akan bertemu dengan salah seorang dari kamu datang dengan memikul sejumlah harta terdiri dari emas dan perak di atas tengkoknya dan berkata: Wahai Rasulullah! Tologlah aku. Maka aku katakan kepadanya: Aku sudah tidak mempunyai apa-apa untukmu, semuanya telah aku sampaikan kepadamu

1065 - Diriwayatkan daripada Abu Humaid as-Saaidi r.a katanya: Rasulullah s.a.w telah memberi tugas kepada seorang lelaki dari Kaum al-Asad yang dikenali sebagai Ibnu Lutbiyah. Mengikut Amru dan Ibnu Abu Umar adalah untuk urusan sedekah. Setelah kembali dari menjalankan tugasnya, lelaki tersebut berkata kepada Rasulullah s.a.w: Ini untuk baginda dan ini pula untukku kerana sememangnya ia akan dihadiahkan kepadaku. Setelah mendengar kata-kata tersebut, lalu Rasulullah s.a.w berdiri di atas mimbar. Setelah mengucapkan puji-pujian ke hadrat Allah, baginda bersabda: Adakah patut seorang petugas yang aku kirim untuk menguruskan suatu tugas berani berkata: Ini untuk anda dan ini pula untukku kerana sememangnya ia akan dihadiahkan kepdaku? Bukankah dia duduk di rumah bapa atau ibunya (tanpa memegang sebarang jawatan) dan perhatikan adakah dia akan dihadiahkan sesuatu atau tidak. Demi Zat Muhammad yang berada di dalam kekuasaan Allah, jika salah seorang di antara kamu yang memperolehi sesuatu dari hasil sedekah, maka pada Hari Kiamat kelak dia akan datang dengan memikul seekor unta yang sedang melenguh atau seekor lembu atau seekor kambing yang mengembek di atas tengkoknya. Kemudian baginda mengangkat kedua-dua tangannya tinggi-tinggi sehingga ternampak kedua ketiaknya yang putih dan bersabda: Ya Allah! Bukankah aku telah sampaikannya sebanyak dua kali

1066 - Diriwayatkan daripada Ibnu Abbas r.a katanya: Telah turun ayat Yang bermaksud: Wahai orang-orang yang beriman! Taatilah Allah dan Rasul serta pemimpin dari kalangan kamu. Ayat tersebut ditujukan kepada Abdullah bin Huzafah bin Qais bin Adi as-Sahmi yang telah diutuskan oleh Nabi dalam satu peperangan yang tidak sertai oleh baginda

1067 - Diriwayatkan daripada Abu Hurairah r.a katanya: Nabi s.a.w telah bersabda: Sesiapa yang mentaati aku maka dia telah mentaati Allah dan sesiapa yang derhaka kepada aku maka sesungguhnya dia telah derhaka kepada Allah. Sesiapa yang mentaati pemerintah maka dia telah mentaati aku dan sesiapa yang menderhakai pemerintah maka dia telah menderhakai aku

1068 - Diriwayatkan daripada Ibnu Umar r.a katanya: Nabi s.a.w telah bersabda: Wajib ke atas setiap orang muslim mendengar serta taat kepada arahan samada dia suka atau tidak kecuali dia diperintahkan supaya melakukan maksiat. Sekiranya dia diperintahkan supaya melakukan maksiat maka janganlah dia dengar dan mentaatinya

1069 - Diriwayatkan daripada Saidina Ali k.w katanya: Bahawa Rasulullah s.a.w telah mengutus satu pasukan tentera dan baginda telah melantik seorang lelaki sebagai pemimpin tentera itu. Lelaki tersebut telah menghidupkan api dan berkata: Kamu semua masuk ke dalam api itu. Maka sebahagian dari tentera ingin memasuki ke dalam api tersebut dan sebahagian dari tentera yang lain berkata: Kami telah melarikan diri daripadanya. Perkara itu dilaporkan kepada Rasulullah s.a.w, lalu baginda bersabda kepada orang-orang yang ingin memasuki api tersebut: Sekiranya kamu memasukinya nescaya kamu akan terus berada di dalamnya sehingga Hari Kiamat dan Nabi berkata kepada pihak satu lagi dengan kata-kata yang baik serta bersabda: Jangan mentaati perintah untuk melakukan maksiat kepada Allah tetapi taatilah dalam perkara kebaikan

1070 - Hadis Abu Hurairah r.a: Nabi s.a.w bersabda: Sesungguhnya seorang imam (pemimpin) itu merupakan pelindung. Dia bersama pengikutnya memerangi orang kafir dan orang zalim serta memberi perlindungan kepada orang-orang Islam. Sekiranya dia menyuruh supaya bertaqwa kepada Allah dan berlaku adil maka dia akan mendapat pahala, akan tetapi sekiranya dia menyuruh selain dari yang demikian itu, pasti dia akan menerima akibatnya

1071 - Hadis Abu Hurairah r.a: Nabi s.a.w bersabda: Segala urusan pengikut Bani Israel akan diatur oleh para Nabi. Apabila seseorang Nabi itu meninggal dunia, dia akan digantikan oleh seorang Nabi yang lain. Tetapi sesungguhnya tidak akan ada Nabi selepasku. Pada suatu ketika nanti akan muncul Kalifah. Para Sahabat bertanya: Apakah yang anda perintahkan kepada kami? Nabi s.a.w menjawab: Patuhilah perlantikan khalifah yang pertama, kemudian yang seterusnya. Penuhilah hak-hak mereka, sesungguhnya Allah akan menanyakan tentang apa yang telah dipertanggungjawabkan kepada mereka

1072 - Diriwayatkan daripada Abdullah bin Mas'ud r.a katanya: Rasulullah s.a.w bersabda: Sepeninggalanku nanti akan muncul pemimpin-pemimpin yang kamu tidak sukai. Para Sahabat bertanya: Wahai Rasulullah! Apakah yang anda akan perintahkan sekiranya perkara itu terjadi kepada kami? Rasulullah s.a.w menjawab dengan bersabda: Penuhilah kewajiban yang telah diberikan kepada kamu dan pohonlah hak kamu kepada Allah

1073 - Diriwayatkan daripada Usaid bin Hudhair r.a katanya: Seorang lelaki dari kaum Ansar telah mengadap Rasulullah s.a.w secara bersendirian lalu dia berkata: Kenapa engkau tidak menugaskan aku sebagaimana engkau telah tugaskan Si Polan? Rasulullah s.a.w menjawab dengan bersabda: Sesungguhnya kamu akan bertemu pemimpin yang mementingkan diri sendiri serta bongkak sepeninggalanku nanti, maka hendaklah kamu bersabar sehingga kamu menemui aku di perigi (dalam Syurga)

1074 - Diriwayatkan daripada Huzaifah bin al-Yaman r.a katanya: Manusia sering bertanya kepada Rasulullah s.a.w mengenai amalan-amalan yang baik, tetapi aku telah bertanya tentang amalan-amalan jahat kerana aku takut ia akan menimpa diriku, lalu aku bertanya: Wahai Rasulullah! Dahulu kami berada dalam kejahilan dan kejahatan, kemudian Allah mengurniakan kepada kami kebaikan (kebenaran), adakah selepas kebenaran ini akan berlaku pula kejahatan? Rasulullah menjawab: Ya. Aku bertanya lagi: Adakah akan berlaku pula kebaikan selepas kejahatan itu? Rasulullah menjawab: Ya, tetapi ketika itu terdapat kekurangan dan perselisihan. Aku bertanya apakah yang dimaksudkan dengan kekurangan dan perselisihan itu? Rasulullah menjawab dengan bersabda: Iaitu satu kaum yang tidak beramal dengan sunnahku dan mengikuti selain dari jalanku, di antara mereka itu ada yang kamu kenali dan ada yang kamu tidak mengenalinya. Aku bertanya lagi: Adakah kejahatan akan berlaku lagi selepas itu? Rasulullah menjawab: Ya, ketika itu ada orang-orang yang menyeru atau mengajak manusia ke Neraka Jahannam, sesiapa yang menyahut ajakan mereka, maka orang itu akan dicampakkan ke dalam Neraka itu. Aku berkata lagi: Wahai Rasulullah! Sifatkan mereka kepada kami. Rasulullah menjawab: Baiklah, mereka adalah sebangsa dengan kita dan berbahasa seperti bahasa kita. Aku bertanya lagi: Wahai Rasulullah! Apakah pendapatmu sekiranya aku masih hidup lagi ketika itu? Rasulullah menjawab dengan bersabda: Kamu hendaklah bersama dengan jemaah Islam dan pemimpin mereka. Aku bertanya lagi: Bagaimana sekiranya ketika itu umat Islam tidak mempunyai jemaah (kesatuan) juga tidak ada pemimpin? Rasulullah menjawab lagi dengan bersabda: Kamu hendaklah memencilkan diri kamu dari kumpulan mereka walaupun kamu terpaksa memakan akar-akar kayu dan tinggalah kamu di sana sehingga kamu mati dalam keadaan yang demikian

1075 - Diriwayatkan daripada Ibnu Abbas r.a katanya: Rasulullah s.a.w bersabda: Sesiapa yang mendapati pemimpinnya melakukan perkara yang tidak disukainya, maka hendaklah dia bersabar sesungguhnya sesiapa yang meninggalkan jemaah satu jengkal, maka matinya adalah dikira mati dalam keadaan jahiliah

1076 - Diriwayatkan daripada Jabir r.a katanya: Ketika peperangan Hudaibiah bilangan kami seramai satu ribu empat ratus orang, kami telah membuat perjanjian taat setia dengan Rasulullah s.a.w. Umar telah mengambil tangannya (berjanji) di bawah sepohon pokok yang bernama Samurah. Jabir berkata lagi: Kami tidak berjanji setia dengan Rasulullah untuk mati tetapi untuk tidak lari dari medan pertempuran

1077 - Hadis Musayyab bin Hazni r.a: Diriwayatkan daripada Said bin al-Musayyab katanya: Ayahku merupakan salah seorang di antara orang yang berjanji setia dengan Rasulullah s.a.w di bawah sepohon pokok. Beliau menyambung lagi, tahun berikutnya kami telah pergi menunaikan haji, tetapi kami sudah tidak mengenali tempat perjanjian tersebut, sekiranya pokok itu ada nescaya kamu akan mengenalinya

1078 - Hadis Salamah r.a: Diriwayatkan daripada Yazid bin Abu Ubaid katanya: Aku telah bertanya Salamah: Untuk apakah kamu berikrar setia bersama Rasulullah s.a.w pada hari perjanjian Hudaibiah? Salamah menjawab: Untuk mati

1079 - Hadis Abdullah bin Zaid r.a: Diriwayatkan daripada Abbad bin Tamim r.a katanya: Bahawa seorang telah datang menemui Abdullah bin Zaid r.a dan berkata: Itulah dia Ibnu Hanzalah yang telah berjanji setia dengan manusia. Abdullah bin Zaid bertanya: Untuk apa? Orang itu menjawab: Untuk mati. Abdullah bin Zaib berkata: Aku tidak akan berjanji setia untuk mati dengan sesiapa pun selepas daripada Rasulullah s.a.w

1080 - Hadis Salamah bin al-Akwa' r.a: Diriwayatkan daripada Yazid bin Abu Ubaid r.a daripada Salamah bin al-Akwa' katanya: Beliau telah datang menemui al-Hajjaj, lalu beliau ditanya: Wahai Ibnu al-Akwa'! Kenapa kamu pulang semula? Adakah kamu masih ingin tinggal di negerimu? Salamah menjawab: Tidak! Tetapi Rasulullah s.a.w yang mengizinkan aku pulang ke kampung

1081 - Diriwayatkan daripada Mujasyik bin Mas'ud as-Sulami r.a katanya: Aku berjumpa Nabi s.a.w untuk berikrar setia dengan baginda untuk sama-sama berhijrah. Lalu baginda bersabda: Sesungguhnya Hijrah telah berlalu, tetapi ikrar setia yang masih boleh dilakukan ialah terhadap Islam, jihad dan melakukan kebaikan

1082 - Diriwayatkan daripada Ibnu Abbas r.a katanya: Pada hari pembukaan iaitu pembukaan Kota Mekah Rasulullah s.a.w bersabda: Tidak ada Hijrah selepas pembukaan Kota Mekah. Yang masih ada ialah jihad dan niat. Apabila kamu diminta untuk keluar berjihad, maka lakukanlah

1083 - Diriwayatkan daripada Saidatina Aisyah r.a katanya: Rasulullah s.a.w ditanya tentang Hijrah. Beliau menjawab dengan bersabda: Tidak ada Hijrah selepas pembukaan Kota Mekah, tetapi yang masih ada ialah jihad dan niat. Apabila kamu diminta berjihad, maka lakukanlah


1084 - Diriwayatkan daripada Abu Said al-Khudri r.a katanya: Seorang arab yang berasal dari pedalaman bertanya Rasulullah s.a.w mengenai Hijrah. Rasulullah s.a.w menjawab dengan bersabda: Mengapa kamu bertanya demikian, sesungguhnya Hijrah itu sangat berat. Adakah kamu mempunyai unta? Lelaki tersebut menjawab: Ya. Rasulullah s.a.w bertanya lagi: Adakah kamu akan menjadikannya sebagai sedekah? Lelaki tersebut menjawab: Ya. Rasulullah s.a.w lalu bersabda: Lakukanlah di belakang kampung. Sesungguhnya Allah tidak akan mensia-siakan amalanmu

1085 - Diriwayatkan daripada Saidatina Aisyah r.a isteri Nabi katanya: Apabila wanita-wanita mukmin berhijrah kepada Rasulullah s.a.w mereka akan dijanjikan oleh Allah sebagaimana firmanNya: Yang bermaksud: Wahai Nabi! Apabila orang-orang perempuan yang beriman datang kepada kamu untuk memberikan pengakuan taat setia bahawa mereka tidak akan mensyirikkan Allah dengan sesuatu pun dan mereka tidak akan mencuri serta tidak akan berzina. Sehinggalah ke akhir ayat. Saidatina Aisyah berkata: Sesiapa yang berikrar setia dengan wanita-wanita beriman tersebut sudah pasti dia akan berikrar setia mengikut tuntutan syarak. Sebaik sahaja Rasulullah s.a.w selesai berikrar setia, baginda bersabda kepada mereka: Beredarlah kerana aku telah berikrar setia kepada kalian semua. Demi Allah, semasa Rasulullah s.a.w berikrar setia, baginda tidak menyentuh sama sekali tangan wanita-wanita tersebut. Baginda hanya melakukan ikrar setia dengan ucapan sahaja. Saidatina Aisyah r.a berkata: Demi Allah, Rasulullah s.a.w tidak sekali-kali menuntut keperluannya semasa ikrar terhadap wanita-wanita tersebut melainkan apa yang diperintahkan oleh Allah s.w.t. Baginda juga tidak sekali-kali bersalaman dengan wanita-wanita tersebut sebaliknya baginda bersabda kepada mereka: Aku telah berikrar setia kepada kamu dengan ucapan

1086 - Diriwayatkan daripada Abdullah bin Umar r.a katanya: Kami telah berikrar setia kepada Rasulullah s.a.w untuk tunduk dan taat. Beliau bersabda kepadaku: Iaitu sekadar yang kamu mampu


1087 - Diriwayatkan daripada Ibnu Umar r.a katanya: Aku pernah mencadangkan kepada Rasulullah s.a.w untuk sama-sama berperang dalam peperangan Uhud. Pada saat itu aku baru berumur empat belas tahun, namun baginda tidak memperkenankan aku. Aku kemukakan lagi cadangan tersebut untuk sama-sama bertempur dalam peperangan Khandaq, lalu baginda memperkenankan. Pada saat itu aku sudah berumur lima belas tahun


1088 - Diriwayatkan daripada Abdullah bin Umar r.a katanya: Rasulullah s.a.w melarang seseorang bermusafir ke negeri musuh dengan membawa al-Quran

1089 - Diriwayatkan daripada Ibnu Umar r.a katanya: Sesungguhnya Rasulullah s.a.w pernah berlumba kuda dengan para Sahabatnya. Pada suatu ketika baginda menunggang kuda yang telah dilengkapkan dengan pelana bermula dari daerah Hafya' dan berakhir di lembah Wada' manakala suatu ketika yang lain pula baginda menunggang kuda yang tidak dilengkapi dengan pelana, bermula dari lembah Wada' dan berakhir di masjid Bani Zuraik


1090 - Diriwayatkan daripada Ibnu Umar r.a katanya: Sesungguhnya Rasulullah s.a.w bersabda: Pada ubun-ubun kuda itu terdapat kebaikan sehingga ke Hari Kiamat


1091 - Diriwayatkan daripada Urwah al-Bariqi r.a katanya: Rasulullah s.a.w. bersabda: Pada ubun-ubun kuda itu terdapat kebaikan sehingga ke Hari Kiamat, iaitu pahala dan ghanimah (harta rampasan)

1092 - Diriwayatkan daripada Anas bin Malik r.a katanya: Rasulullah s.a.w bersabda: Keberkatan itu terdapat pada ubun-ubun kuda

1093 - Diriwayatkan daripada Abu Hurairah r.a katanya: Rasulullah s.a.w. bersabda: Allah akan memberi jaminan kepada orang-orang yang keluar (berjuang) di jalanNya. Sesungguhnya orang yang keluar untuk berjihad hanya kerana iman dan ikhlas kepada Allah, maka Allahlah yang akan memberi jaminan untuk memasukkannya ke dalam Syurga atau akan mengembalikannya semula ke rumah, beliau juga keluar dengan memperolehi pahala atau harta rampasan. Demi Zat yang jiwa Muhammad berada dalam kekuasaanNya. Pada setiap bahagian tubuh yang terluka di jalan Allah akan diperlihatkan olehNya pada Hari Kiamat. Ketika beliau terluka warna darah dan baunya adalah seperti minyak kasturi. Demi Zat yang jiwa Muhammad berada dalam kekuasaanNya, jika peperangan itu memang tidak berat bagi kaum muslimin, tentunya aku tidak akan meninggalkan pasukan yang turut berperang pada jalan Allah tetapi aku sendiri tidak mampu memberikan kenderaan kepada mereka dan keadaan mereka sendiri juga seperti diriku yang tidak mampu. Mereka sendiri sebenarnya masih merasa keberatan dan tidak dapat berangkat bersamaku. Demi Zat yang jiwa Muhammad berada dalam kekuasaanNya. Sesungguhnya aku lebih suka seandainya aku berperang di jalan Allah lalu terbunuh, lalu aku dihidupkan kemudian berperang lagi dan terbunuh, kemudian aku dihidupkan dan berperang lagi dan akhirnya terbunuh lagi

1094 - Diriwayatkan daripada Anas bin Malik r.a katanya: Nabi s.a.w bersabda: Setiap jiwa yang mati akan beroleh kebajikan di sisi Allah. Dia (jiwa tersebut) amat menyenangi seandainya beliau dapat kembali semula ke dunia, sekalipun beliau tidak mendapat apa-apa bahagian terhadap dunia dan isinya kecuali sebagai orang yang mati syahid. Sesungguhnya beliau berharap dapat kembali semula ke dunia lalu terbunuh, lantaran mengingatkan kelebihan mati syahid yang beliau lihat


1095 - Diriwayatkan daripada Abu Hurairah r.a katanya: Nabi s.a.w telah ditanya: Apakah yang dapat dibandingkan dengan jihad pada jalan Allah? Nabi s.a.w menjawab: Kamu tidak akan sanggup melakukannya. Pertanyaan tersebut diulang sehingga dua atau tiga kali. Tetapi baginda masih menjawab: Kamu tidak akan sanggup melakukannya. Pada kali yang ketiganya baginda bersabda: Perumpamaan orang yang berjihad pada jalan Allah samalah seperti seorang yang selalu berpuasa dan selalu melakukan ibadat malam serta taat kepada ayat-ayat Allah. Beliau tidak merasa letih dari puasa dan sembahyangnya sehinggalah orang yang berjihad pada jalan Allah itu kembali

1096 - Diriwayatkan daripada Anas bin Malik r.a katanya: Rasulullah s.a.w bersabda: Sesungguhnya keluar berjuang di jalan Allah sepagi atau sepetang adalah lebih baik daripada dunia dan isinya


1097 - Diriwayatkan daripada Sahl bin Saad As-Saa'idi r.a katanya: Rasulullah s.a.w bersabda: Sepagi atau sepetang yang digunakan oleh seorang hamba untuk berjuang di jalan Allah adalah lebih baik daripada dunia dan isinya


1098 - Diriwayatkan daripada Abu Ayyub r.a katanya: Rasulullah s.a.w bersabda: Sepagi atau sepetang berada di jalan Allah adalah lebih baik daripada apa yang telah diterbit dan diterbenamkan oleh matahari


1099 - Diriwayatkan daripada Abu Said al-Khudri r.a katanya: Sesungguhnya seorang lelaki telah datang kepada Nabi s.a.w dan bertanya: Siapakah orang yang paling baik dari kalangan manusia? Nabi s.a.w menjawab: Seseorang yang berjihad pada jalan Allah dengan harta benda dan jiwanya. Lelaki itu bertanya lagi: Kemudian siapa lagi? Nabi s.a.w menjawab: Seorang mukmin yang berada di kaki bukit dan beribadat kepada Allah serta menjauhkan manusia dari kejahatannya

1100 - Diriwayatkan daripada Abu Hurairah r.a katanya: Sesungguhnya Rasulullah s.a.w bersabda: Allah tersenyum (reda) terhadap dua orang lelaki, salah seorang darinya membunuh yang seorang lagi namun kedua-duanya dimasukkan ke dalam Syurga. Para Sahabat bertanya: Bagaimana boleh terjadi begitu wahai Rasulullah? Baginda bersabda: Seseorang yang ikut berperang pada jalan Allah lalu beliau mati syahid, kemudian orang yang membunuh tadi telah bertaubat dan Allah telah menerima taubatnya. Setelah memeluk Islam beliau juga turut keluar berperang pada jalan Allah, kemudian beliau juga mati syahid

